
ԳԻՆԻՆ 
այնպես է միահյուսվել մարդկության 

պատմամշակութային ժառանգության հետ և 

կիրառական առումով այնպես է արմատացել համա- 

մարդկային հիշողության մեջ, որ այն արքետիպային 

նշանակություն է ձեռք բերել։ Ըստ Կարլ Գ. Յունգի, 

արքետիպ/նախակերպար նշանակում է նյութի նախնական 

գծապատկերի ենթագիտակցական վերարտադրում, որը 

ապրիորի ձևավորում է երևակայության ակտիվությունը և 

դրսևորվում ավանդապատումների ու հավատալիքների, գրական 

երկերի ու արվեստի ստեղծագործությունների միջոցով։ Գինին 

խորհրդապաշտական կաղապարներով կամ համամարդկային  

թեմաների տեսքով վեր է հառնում մարդկության համընդհանուր 

ենթագիտակցության մեջ և կարող է բաժանվել մի քանի արքետիպային 

ենթադասերի։ Գինու հետ կարող են զուգորդվել փառաբանման, 

տոնակատարության, արարման, արգելքներից ազատագրման, 

ստեղծարարության, առատության, բերրիության, կերպարանափոխության 

և այլ արքետիպերը։ Հնագույն ժամանակներից ի վեր գինին նաև ծիսական 

դեր է կատարել թե՛ աշխարհիկ, թե՛ հոգևոր կյանքում՝ առնչվելով կրոնական 

ծեսերի, մաքրագործման կամ հաղորդության խորհրդանիշների հետ։ 
Իր բազմաշերտային նշանակության շնորհիվ գինին այսօր տարբեր գիտակարգերի 

ուսումնասիրության նյութ է։ Գինեգործությունն իր արժեբանական կարևորությամբ ուսումնասիրվում է 

տարբեր՝ երկրաբանության, հնագիտության, պատմության, արվեստի, գրականության, լեզվաբանության, 

նշանագիտության, ինչպես նաև տնտեսագիտության, իրավաբանության և այլ գիտակարգերի 

շրջանակներում: 

Հայաստանում խաղողի օգտագործման և գինեգործության մասին վկայող վաղագույն գտածոները 

թվագրվում են մ.թ.ա. VI հազ. առաջին կեսով (Առատաշենի նեոլիթյան բնակատեղի): Վայոց ձորի մարզում 

Արենի-1 քարայրի պեղումների արդյունքում բացահայտված իրերը 6100-ամյա գինեգործության 

ամենախոսուն վկաներից մեկն են: 

Հայկական գինեգործական բարձր մշակույթի մասին են վկայում նաև հին աշխարհի բազմաթիվ 

վիմագիր աղբյուրներ և օտար սկզբնաղբյուրներ: Մ.թ.ա. IV դարից մինչև մ.թ. IV դարը «հելլենիստական» 

Հայաստանի մայրաքաղաքների պեղումները նոր լույս են սփռել խաղողագործության և գինեգործության 

մասին մեր պատկերացումների վրա՝ վկայելով նրա բարձր մակարդակի մասին, ինչը նաև արծածվում է հայ 

և հունահռոմեական պատմիչների՝ Խորենացու, Բուզանդի, Քսենոֆոնի, Հերոդոտոսի, Ստրաբոնի և այլոց 

հետաքրքիր վկայություններում։ 

Հայաստանի և այլ երկրների խաղողագործության հազարամյա պատմությունը լայնորեն 

արտացոլվել է նաև քաղաքացիական ճարտարապետության մեջ (քարաքանդակներ, խճանկարներ և այլն) 

և դեռ շարունակում է իր ուրույն արտահայտումը գտնել մերօրյա ճարտարապետական հղացումներում։ 

Արհեստագործական արդյունաբերության, առօրյա օգտագործման և կենցաղային նպատակներով 

արտեֆակտներ (կարասներ, սափորներ, բաժակներ, եղջերագավաթներ և այլն) հայտնաբերվել են գրեթե 

բոլոր հայտնի հնագիտական վայրերում: 

Գինու և գինեգործության թեման կարելի է հանդիպել նաև արվեստի բազմաթիվ հանրահայտ 

գործերում։ Այս առումով հետաքրքիր է ուսումնասիրել եղած ընդհանրությունները, դրանք քննարկել 

համամարդկային արժեքների դիտանկյունից և, զուգահեռաբար, ուսումնասիրել այն 

առանձնահատկությունները, որոնք պայմանավորված են աշխարհաքաղաքական գործոններով։ 

Նշանագիտության մեջ գինին դիտարկվում է մշակութային արժեք ունեցող նշանների և 

խորհրդանշանների համակարգում։ Նշանագիտությունն ուսումնասիրում է այն գործոններն ու 

եղանակները, որոնց շնորհիվ այս նշանները կիրառվում են հաղորդակցվելու և իմաստ ստեղծելու համար։  



 

Այստեղ հաշվի է առնվում նաև գինի հասկացույթի կիրառման հասարակական-մշակութային համատեքստը։ 

Գինուն առնչվող նշանակություններն ու իմաստները կարող են փոփոխվել ըստ տարբեր 

հասարակությունների, ժամանակների և մշակութային առանձնահատկությունների։ Այս առումով 

հետաքրքիր է ուսումնասիրել, թե ինչպես է այն գործում որպես բազմաշերտ նշանային համակարգ և թե ինչ 

դեր ունի տվյալ լեզվամշակույթում՝ իմաստաստեղծման գործընթացում։ 

Այս մոտեցումները կարևոր դեր են խաղում նաև գինու պատկերային՝ իկոնոգրաֆիկ ներկայացման 

համար, որը կարևորագույն գործոն է տնտեսագիտության մեջ՝ մարքետինգային առումով, գովազդների 

ստեղծման գործում և այլն։ Խաղողի այգիների, գինու գավաթների, տակառների և այլնի պատկերները կարող 

են դիտվել որպես նշաններ, որոնք առաջացնում են գինու հետ առնչվող յուրահատուկ ենթատեքստեր: Գինու 

հետ կապված ծեսերն ու ավանդույթները, ինչպիսիք են համտեսի արարողությունները, հարսանիքները, 

փառատոները և տոնակատարությունները, կարող են վերլուծվել նաև որպես նշանային համակարգեր, որոնք 

փոխանցում են որոշակի սոցիալական և խորհրդանշական իմաստներ: 

Գինի հասկացության նշանագիտական ուսումնասիրությունների հետ սերտ կապ ունի նաև 

լեզվաբանական մոտեցումը։ Լեզվաբանությունն ուսումնասիրում է ոչ միայն գինուն և գինեգործությանը 

վերաբերող եզրույթների ծագումը, նրան վերաբերող նորաբանությունները, որոնք ստեղծվում և փոփոխվում 

են հասարակական կյանքին զուգընթաց, այլ նաև բառապաշարային խնդիրներն ու համարժեքները տարբեր 

լեզուներում։ Որոշակի հետաքրքրություն է ներկայացնում նաև «գինի» բառի կիրառումը դարձվածքներում 

և ասացվածքներում։ Այս համատեքստում հետաքրքիր է ուսումնասիրել, թե այս կամ այն լեզվում արդյո՞ք 

գործում է նույն իմաստային համակարգը։ Գինու հետ կապված պարեմիոլոգիական՝ դարձվածքների և 

ասացվածքների ուսումնասիրությունները կարող են նաև լուսաբանել լեզվամշակութային 

առանձնահատկությունները։ Որո՞նք են համամարդկային լեզվական ընդհանրույթները և ինչո՞վ են 

պայմանավորված այն շեղումներն ու տարբերությունները, որոնք, անկասկած, գոյություն ունեն տարբեր 

լեզուներում։ 

Հազարավոր տարիներ ի վեր գինին ներշնչանքի աղբյուր է եղել գրողների և բանաստեղծների համար։ 

Այն անտիկ շրջանից՝ «Գիլգամեշից», Բոդլերի պոեզիայից մինչև ժամանակակից գրականություն 

գլուխգործոցներ է ներշնչել։ Հոմերոսի ստեղծագործությունների մեջ գինին դիտարկվում է որպես 

աստվածների կողմից ուղարկված ընծա, իսկ Պլատոնն իր երկխոսություններում նշում է, որ այն 

իմաստասիրական քննարկումների մեջ անհրաժեշտ տարր է հանդիսանում։ Բազմաթիվ գեղարվեստական 

ձոներ են նվիրվել գինուն։ Այն գրականության մեջ օգտագործվել է որպես սիրո, կրքի, արգելքներից 

ազատվելու, մահվան և կործանման, իրականությունը վերափոխող ոգու փոխաբերություն ու խորհրդանիշ։ 

Մարդկային բնության հակասությունները հաճախ վերլուծվել են մասնավորապես գինու, և ընդհանրապես 

հարբեցողության միջոցով: Մի շարք գրողներ և արվեստագետներ իրականում չարաշահել են գինին, ինչը 

հարցեր է առաջացնում այն մասին, թե որքանով է նման ապրելաոճն իր ազդեցությունը թողնում նրանց 

ստեղծագործության վրա: Գինու թեման այսօր վերանայվում է նաև արդի գեղարվեստական արտահայտման 

միջոցներում (կոմիքս, մանգա), ինչպես նաև հեռուստասերիալներում: 

Գինին կարող է օգտագործվել հակասություններ և լարվածություններ արտահայտելու համար, 

կարող է խորհրդանշել արբեցում և սթափություն, ընկերակցություն և մենակություն, արարում և ոչնչացում: 

Այսպիսով, գինու հետ երկիմաստ հարաբերությունները միշտ առաջացրել են երևակայություններ և 

տարաբնույթ մեկնաբանություններ։ Այս ամենը նյութականացել է տարբեր հետազոտություններում, 

հատկապես բժշկական, բայց նաև գովազդում: 

Ավելորդ չէ նշել, որ գինու թեման լայնորեն օգտագործվել է և՛ ազգային և՛ դասական երաժշտության 

մեջ։ Օպերայում գինի ըմպելու տեսարանով արիաների առկայությունը, կինոյում խմելու տեսարաններն ու 

գործողությունները հաճախ հանդիսանում են գագաթնակետային պահեր, որոնք հանգուցալուծումներ են 

տալիս՝ բացահայտելով գաղտնիքներ կամ հաշտեցնելով հերոսներին: Մասնավորապես ազգային 

ավանդական երաժշտությունը հարուստ է նման գոհարներով։ Գինու ազդեցությունը կարող է 

տրանսցենդենտալ լինել և վերաբերել նաև երաժշտական կատարմանը, հատկապես վոկալ երաժշտության 

մեջ: Այս տեսանկյուններից հետաքրքիր կլինի լսել երաժշտագետների վերլուծությունները։ 

Գինին իրացման առումով չափազանց մրցունակ արտադրանք է, որն անընդհատ գրավում է նոր 

սպառողների։ Այս առումով ուշագրավ է ուսումնասիրել գինու շուկայի զարգացման գործընթացը՝ հաշվի 

առնելով տարբեր առևտրային հարցեր, մի կողմից խոշոր արտադրող երկրների և մյուս կողմից՝ նոր 

գինեգործական շրջանների կամ գինու հին ավանդույթներով, բայց համաշխարհային շուկայում քիչ 

հայտնիների միջև (մասնավորապես՝ ԱՊՀ տարածքում): Գինու առևտրի նկատմամբ տարժամանակյա 

մոտեցումը հնարավորություն կտա կապեր հաստատել արդի ժամանակաշրջանի հետ՝ հետևելու 

պրակտիկայի նմանություններին, արտահանման և ներմուծման հետ կապված մարտահրավերներին և այլն: 

Քաղաքական գործոնների ազդեցությունը գինու առևտրի վրա՝ արտադրող երկրների նկատմամբ կիրառվող 

պատժամիջոցների տեսանկյունից, ինչպես նաև գինու տնտեսության ի հայտ գալը, որտեղ պիտակավորումը 

և գինու ուղեցույցներն ամենայն հավանականությամբ ազդում են հայտնի գինիների գնի վրա, ևս 

կհանդիսանան ուսումնասիրության համար հետաքրքիր թեմաներ։ 



 

1970-80-ական թվականներից ի վեր կապերը տերուարային տեղանքների և գինու առևտրի միջև 

ամրապնդվել են գինու զբոսաշրջության մեկնարկով: Ե՛վ զարգացած, և՛ զարգացող երկրները որդեգրել են 

«Գինու ճանապարհների» երթուղիները, ինչը թույլ է տալիս ոչ միայն բացահայտել գինու արտադրությունը, 

նկուղներն ու տարածքները, այլև տարածաշրջաններով անցնող ուղիների նյութական և մշակութային 

ժառանգությունը՝ դրանով իսկ նպաստելով կայուն զարգացմանը: Ներկայումս որքանո՞վ է գինու 

զբոսաշրջությունն ամրապնդում առևտրային շրջանակները, զարգացնում, գրավում հաճախորդներին և, 

ընդհանրապես, նպաստում տարածաշրջանային զբոսաշրջության զարգացմանը այն տեղանքներում, 

որոնցով անցնում են այդ երթուղիները: Արդյո՞ք նման հեռանկարները կարող են հանգեցնել շահերի բախման, 

այդ թվում ունենալով նաև քաղաքական ենթատեքստեր, տարբեր տարանցիկ համայնքների, շրջանների և 

պետությունների միջև։ Որքանո՞վ է գինու զբոսաշրջության խթանումը ազդում գինու սպառման վրա, երբ 

պետությունների մեծ մասը պայքարում է ոգելից խմիչքների չափից ավելի սպառման դեմ: 

Արդիական են նաև այն վերլուծությունները, թե ինչպես են կլիմայական մարտահրավերները, սոցիալ-

տնտեսական սահմանափակումները և տեղական, տեռուարային և օրգանական արտադրանքի 

փոփոխական զարգացումներն ազդում գինու ոլորտի և երկրների միջև միջազգային առևտրի վրա: Պետք է 

հաշվի առնել նաև պիտակավորումը՝ որպես գինու արտադրանքի խթանման ռազմավարություն։ 

Գինու արտադրությունն ու առևտուրը բազմաթիվ իրավական հարցեր են առաջացնում, 

մասնավորապես՝ անշարժ գույքի իրավունքի, ժառանգության, մտավոր սեփականության, սպառողական և, 

հատկապես, մրցակցային իրավունքի ոլորտում: Գինու վաճառքը ենթակա է կոնկրետ կարգավորումների՝ 

ըստ տվյալ երկրում գործող օրենքների։ 

Գինեգործական ավանդույթներ չունեցող երկրներում խաղողի այգիների հայտնվելը մի շարք 

խնդիրներ է առաջացնում։ Արդյո՞ք այս նոր երևույթը կապված է գլոբալ տաքացման հետ։ Ինչո՞ւ է այն ավելի 

կարևոր այս կամ այն տարածաշրջանում և ի՞նչ գործոններով է դա պայմանավորված։ Ի՞նչ քաղաքական և 

պատմական համատեքստում է խաղողագործությունը վերելք ապրում աշխարհի տարբեր շրջաններում: 

Վերջապես, ինչպե՞ս է երկրաբանական կառուցվածքը՝ հողերի կազմը, կրաքարային և հրաբխային 

ապարների առկայությունը և այլն, ազդում որթատունկի մշակության վրա։ Այսպիսով, տարբեր 

տարածաշրջանների հողերի երկրաբանական առանձնահատկությունների ազդեցությունը գինու 

արտադրության վրա, բնականաբար, կարող է հարցադրումների առարկա դառնալ: 

Այսպիսով, սույն միջգիտակարգային գիտաժողովը նպատակ ունի միևնույն նյութի շուրջ 

համախմբելով տարբեր ոլորտների՝ հնագիտության, պատմության, լեզվաբանության, նշանագիտության, 

գրականության, արվեստի, ճարտարապետության, տնտեսագիտության, իրավաբանության, 

շուկայավարման մասնագետների, լույս սփռել միջմշակութային հաղորդակցության այն խնդիրների վրա, 

որոնք և՛ ազգային են, և՛ համամարդկային։ 

 

Հիմնական ուղղություններ 

 

1. Խաղողի և գինու խորհրդապաշտական պատկերը 

2. Գինու մշակույթը Հայկական բարձրավանդակում 

3. Գինին հոգևոր համատեքստում 

4. Գինի և նշանագիտություն 

5. Գինին լեզվաբանական ուսումնասիրություններում 

6. Գինի և պատկերագրում 

7. Խաղողի և գինու բառամշակութային պատկերը 

8. Գինին և գրականությունը 

9. Գինու օգտագործման էթիկան 

10. Գինետուրիզմի արդի հիմնախնդիրները 

11. Գինու տնտեսության առևտրային հիմնախնդիրներն արդի ժամանակաշրջանում 

12. Գինեգործական հին շրջաններն ընդդեմ նորերի 

 

 

 

Կոնտակտներ :  

 

Գարիկ Գալստյան:    garik.galstyan@univ-lille.fr 

Գայանե Սարգսյան:  g.sargsyan@ysu.am  

Թագուհի Բլբուլյան: taguhib@yahoo.fr 

Հայկ Գյուլամիրյան: gyulamiryan@gmail.com  

Մինչև 300 բառից բաղկացած առաջարկությունները՝ ֆրանսերեն և անգլերեն լեզուներով, ինչպես նաև 

հայտատուի ամփոփ ինքնակենսագրությունը (առավելագույնը 150 բառ), անհրաժեշտ է ուղարկել ոչ ուշ, 

քան 2024 թ․ հունիսի 15-ը. 

• օտարերկրյա մասնակիցները՝ Գարիկ Գալստյանին (garik.galstyan@univ-lille.fr),  

• հայ մասնակիցները՝ Գայանե Սարգսյանին (g.sargsyan@ysu.am), Հայկ Գյուլամիրյանին 

(gyulamiryan@gmail.com), Թագուհի Բլբուլյանին (taguhib@yahoo.fr) 

Պատճենել՝ գիտաժողովի ստեղծվելիք կայքի էլ. հասցեին։ 

Գիտաժողովի կազմկոմիտեն ընտրված առաջարկների ընդունման մասին կտեղեկացնի մինչև 2024 թ․ 

հուլիսի 15-ը: Մասնակիցներն այնուհետև կկարողանան գրանցվել մինչև 2024 թ. սեպտեմբերի 15-ը: 

Գիտաժողովի հիմնական աշխատանքային լեզուն ֆրանսերենն է։ Անգլերեն կամ հայերեն լեզվով 

զեկուցումներ ևս կարող են ընդունվել։ 

Գրանցման վճարը՝ 100 եվրո, որը ներառում է գիտաժողովին մասնակցելու ծախսերը և հոդվածների 

ընտրանու հրապարակումն՝ առանձին գրքով: 

Մասնակիցներն ինքնուրույն պետք է հոգան կեցության և ճանապարհի ծախսերը: 
 

Գիտաժողովի կազմակերպչական կոմիտե՝ 
 

Դենիս ԱԴԱՄՅԱՆ, Լիլի համալսարան 

Սիրվարդ ԱՄԱՏՈՒՆԻ, Գերմանական միջ. համագործակցության ընկերություն (GIZ Armenia) 

Ազնիվ ԱՍԼԻԿՅԱՆ, Շվեյցարական մարդասիրական հիմնադրամ KASA  

Հեղինե ԱՎԵՏԻՍՅԱՆ, Երևանի պետական համալսարան 

Գևորգ ԲԱՐՍԵՂՅԱՆ, Երևանի պետական համալսարան 

Լիանա ԲԱՂԴԱՍԱՐՅԱՆ, Երևանի պետական համալսարան 

Թագուհի ԲԼԲՈՒԼՅԱՆ, Երևանի պետական համալսարան 

Գարիկ ԳԱԼՍՏՅԱՆ, Լիլի համալսարան 

Հայկ ԳՅՈՒԼԱՄԻՐՅԱՆ, Հայաստանի ԳԱԱ Հնագիտության ինստիտուտ, Գինու պատմության թանգարան 

Նարինե ՀԱՐՈՒԹՅՈՒՆՅԱՆ, Երևանի պետական համալսարան 

Ռուզաննա ՂԱԼԹԱԽՉՅԱՆ, Ֆրանկոֆոնիայի հայկական թվայնացված կենտրոն  

Գիյոմ ՆԱՐԺՈԼԵ, Հայաստանում Ֆրանսիայի դեսպանատուն/Հայաստանում Ֆրանսիայի ինստիտուտ 

Անի ՇԱՀՎԵՐԴՅԱՆ, Հին ձեռագրերի գիտահետազոտական ինստիտուտ «Մատենադարան» 

Գայանե ՍԱՐԳՍՅԱՆ, Երևանի պետական համալսարան 

Քրիստինե ՎԱՐԴԱՆՅԱՆ, «Արմենիա Վայն» ընկերություն 
 

Գիտաժողովի գիտական կոմիտե: 
 

Գևորգ ԲԱՐՍԵՂՅԱՆ, Երևանի պետական համալսարան (Հայաստան) 

Յասմին ԲԱՐՍՈՒՄ, Կահիրեի ֆրանսիական համալսարան (Եգիպտոս) 

Թագուհի ԲԼԲՈՒԼՅԱՆ, Երևանի պետական համալսարան (Հայաստան) 

Բորիս ԳԱԻՆԱ, Մոլդովայի Գիտությունների ակադեմիա (Մոլդովա) 

Գարիկ ԳԱԼՍՏՅԱՆ, Լիլի համալսարան (Ֆրանսիա) 

Բորիս ԳԱՍՊԱՐՅԱՆ, Հայաստանի ԳԱԱ Հնագիտության և Ազգագրության ինստիտուտ (Հայաստան) 

Օլիվյե ԳԵՐԳՈ, KEDGE-Բորդոյի բիզնես դպրոց (Ֆրանսիա) 

Հայկ ԳՅՈՒԼԱՄԻՐՅԱՆ, Հայաստանի ԳԱԱ Հնագիտության և Ազգագրության ինստիտուտ (Հայաստան) 

Լուիզ ԴԱԼԻՆՎՈԹԵՐ, Սորբոնի համալսարան (Ֆրանսիա) 

Տանիել ԴԱՆԵԼՅԱՆ, Լիլի համալսարան (Ֆրանսիա) 

Ֆիլիպ ԴՅՈՒՊՐԱ, Շանժենի խաղողագործության և գինեգործության բարձրագույն դպրոց (Շվեյցարիա) 

Լյուդմիլա ԶԲԱՆՑ, Մոլդովայի պետական համալսարան (Մոլդովա) 

Վալտեր ԶԻԴԱՐԻՉ, Նանթի համալսարան (Ֆրանսիա) 

Իլեանա ԷԻԲԵՆ, Տիմիշոարայի Արևմտյան համալսարան (Ռումինիա) 

Արայիկ ԽԶՄԱԼՅԱՆ, Հին ձեռագրերի գիտահետազ․ ինստիտուտ «Մատենադարան» (Հայաստան) 

Գուրգեն ՀԱՅՐԱՊԵՏՈՎ, Պյատիգորսկի պետական համալսարան (Ռուսաստանի Դաշնություն) 

Արման ՀԵՐՈԳԵԼ, Լիլի համալսարան (Ֆրանսիա) 

Ստեփան ՃԵՐՄԱԿԵԱՆ, Էքս-Մարսել համալսարան (Ֆրանսիա) 

Անտոնելլա ՄԱՈՒՐԻ, Լիլի համալսարան (Ֆրանսիա) 

Գիլհերմ ՄԱՐՏԵՆՍ, Բորդոյի համալսարան, INRAE, Bordeaux Sciences Agro, Bordeaux INP (Ֆրանսիա) 

Խաչատուր ՄԵԼԻՔՍԵԹՅԱՆ, ԳԱԱ Երկրաբանական գիտությունների ինստիտուտ (Հայաստան) 

Մոհամեդ ՆԱԺԻՄ, Բորդոյի համալսարան և ԱՊԻ (Ֆրանսիա) 

Լորանս ՊԵՐՈՒ-ՊԻՐՈԹ, Լիլի համալսարան (Ֆրանսիա) 

Ռենատա ՋԵՈՐՋԵՍԿՈՒ, Կլյուժ Նապոկայի Բաբեշ-Բոլյայ համալսարան (Ռումինիա) 

Գայանե ՍԱՐԳՍՅԱՆ, Երևանի պետական համալսարան (Հայաստան) 

Ալիս ՖԱԲՂԸ, Էքս-Մարսել համալսարան (Ֆրանսիա) 

